
Ноёд, хатагтай нараа: 
 
Улс төр, засаглалд эмэгтэйчүүдийн оролцоог нэмэгдүүлэхийг дэмждэг нам, 
хүчнүүдийн төлөөлөл эмэгтэйчүүд, эрэгтэйчүүд хамтран зохион байгуулж, явуулж 
буй, энэ чиглэлээр анхдагч болох энэхүү чуулганы ажиллагаанд хувь хүнийхээ 
хувьд болон ажил төрлийнхөө шугамаар оролцож байгаадаа би маш их сэтгэл 
ханамжтай байна. Энэ завшааныг ашиглан чуулганы үйл ажиллагаанд дэмжлэг 
үзүүлж буй Бүгд найрамдахчуудын олон улсын хүрээлэн, мөн дэлхий даяар 
эмэгтэйчүүдийн байдлыг сайжруулах үйлсийг манлайлан, өөрийн хувь нэмрээ 
оруулж байгаа элчин сайд Эллен Сойербрэйд энэхүү чухал үйл явдалд оролцох 
урилгыг хүлээн авч хүрэлцэн ирсэнд нь талархал илэрхийлмээр байна. 
 
Энэ танхимд хуран чуулсан авъяас чадал, мэдлэг туршлагатай эмэгтэйчүүдийг 
хараад бишрэх сэтгэл төрж байна. Тэгээд би Монголын эмэгтэйчүүдийн асуудлаар 
тийм ч их мэдлэгтэй биш, бас туршлагатай улс төрч ч биш учраас энд би юугаар 
нэмэр болж чадах билээ хэмээн жаахан санаа зовж байна. Гэхдээ би өөрөө эмэгтэй 
хүн, тэгээд мэргэжлийн дипломатч учраас өөрийн туршлагад тулгуурлан ажигласан 
цөөн хэдэн зүйлийг хэльюү гэж бодлоо. 
 
Сүүлийн 25 жилийн турш Америкийн эмэгтэйчүүд (сенатор Фэйнштэйны хэлснээр) 
төрийн албаны томилгоот болон сонгуульт албан тушаалуудад хүрэх үүд хаалгыг 
нээх талаар маш их амжилт олсон билээ. Намайг 1981 нд Төрийн департаментад 
ажиллаж эхэлж байхад: 
 

 АНУ-ын дээд шүүхийн 9 гишүүний дунд нэг ч эмэгтэй шүүгч байгаагүй бол 
одоо 2 эмэгтэй шүүгчтэй болжээ. 

 Сенатын 100 гишүүний ганц нь л эмэгтэй байсан бол одоо 14 байна. 
 Төрийн нарийн бичгийн даргаар эмэгтэй хүн өмнө нь ажиллаж байгаагүй 
бол өнөөдөр гэхэд сүүлийн 3 төрийн нарийн бичгийн даргын 2 нь эмэгтэй 
хүн байна. 

 
Гэхдээ энэ хаалгуудыг нээхэд тийм ч амар байгаагүй бөгөөд цаг хугацаа их 
шаардагдсан юм. Эмэгтэйчүүдийг улс төр, бизнесийн амьдралд аажим аажмаар 
оруулах болсон нь Америкчууд бид хэрвээ нийт иргэдийнхээ талаас илүү хувийг 
эрх мэдэл, нөлөөллийн хүрээнээс хассаар байх юм бол ардчиллын өлгий гэж 
нэрлэгдэх, эсвэл дэлхийд тэргүүлэгч хэвээр байх боломжгүй юм гэдгийг эрэгтэй, 
эмэгтэйгүй бүгд ойлгож эхэлсэнтэй гол нь холбоотой байлаа. 
 
Түүнээс нэг их холгүй буюу 1972 он хүртэл дипломат албаны эмэгтэй ажилтан гэр 
бүл болохоороо ажлаасаа гарах ёстой болдог байлаа. Тэгээд 1980 онд АНУ-ын 
Холбооны шүүх Төрийн департамент нь эмэгтэйчүүдийг ялгаварлан гадуурхах 
бодлого явуулж байгааг тогтоон, ажилд авах, томилох, тушаал дэвшүүлэх бодлогоо 
эргэн харж, эмэгтэйчүүдэд шударга бөгөөд адил тэгш хандахыг шаардсан шийдвэр 
гаргах хүртэл байдал хэвээр байлаа. Өнөөдөр Гадаад харилцааны албаны бүх 
шатанд, түүний дотор хамгийн дээд түвшнийг орлцуулаад нийт ажилтнуудын бараг 
30%-ийг эмэгтэйчүүд эзэлж байна. 



 
Миний өөрийн туршлагаас харахад сүүлийн 30 гаруй жилд бидний хүрсэн хамгийн 
чухал ололт амжилт нь эмэгтэйчүүд эмэгтэйчүүдийнхээ төлөө нэгдэн лобби 
бүлгийн зохион байгуулалтанд орж, хууль эрх зүйн чиглэлээр нэгдмэл үйл 
ажиллагаа явуулж чадсаны үр дүн гэж би хэлмээр байна. 1960-аад оны иргэний 
эрхийн хөдөлгөөнөөс үүдэлтэй сурч боловсрох, ажил эрхлэх боломжийг цөөнхөд 
нээж өгсөн баталгаат үйл ажиллагааны ерөнхий хөтөлбөрийн үр шимийг 
эмэгтэйчүүд хүртэж эхэлсэн юм. Гэхдээ миний бодлоор энэ өөрчлөлтийг хийсэн 
бодит хүч бол эмэгтэйчүүд өөрсдөө буюу зохион байгуулах чадвартай, зоригтой, 
тогтсон ойлголтыг сонгуулийн систем болон  шүүхээр дамжуулан эвдэх тууштай 
эрмэлзэлтэй тийм эмэгтэйчүүд өөрсдөө үүнийг хийсэн гэдгийг түүхэн баримтууд 
харуулна. 
 
Гагцхүү бид тэрхүү үүд хаалгыг эмэгтэйчүүдэд нээх талаар амжилт гаргаж чадсан 
боловч тэр хаалгаар орно гэдэг өөр нэг хэцүү даваа байдаг юм байна. Өнөөдөр 
АНУ-д сонгуульт албанд орох сонирхолтой эмэгтэйчүүдийн тоо бүр гайхмаар их 
буурч байгаа юм. Яагаад ийм болов? Сүүлийн үеийн судалгаагаар ямар нэг 
сонгуульт албан тушаалд өрсөлдөж буй эмэгтэйчүүд эрэгтэйчүүдийг бодвол улс 
төрийг ажил мэргэжил гэж үзэх, түүнийг үндсэн ажлаа болгох нь бага байдаг нь 
харагджээ. Өөрөөр хэлбэл эмэгтэйчүүд боломжийг бүрэн ашиглахгүй байна гэсэн 
үг. Харин эмэгтэйчүүд өөр чиглэлээр карьер хийж, гэр бүл, найз нөхөд, зөвлөгч нар 
нь урам зориг өгсөн тохиолдолд л улс төрд орж, сонгуульт албанд ажиллах 
хандлагатай байдаг байна.  Энэ судалгаагаар төр засаг, улс төрд эмэгтэйчүүд 
цаашдаа хэрхэн оролцох нь улс төрийн намууд, ТББ-ууд сонгуульт болон 
томилгоот төрийн албанд тохирох эмэгтэйчүүдийг олж нээх, элсүүлэх, сургах, 
санхүүгийн дэмжлэг үзүүлэхээс ихээхэн шалтгаална гэдгийг харуулсан байна. 
 
Америк эмэгтэйчүүд төр засаг, улс төрд оролцоход тулгардаг саад бэрхшээлүүдийг 
даван туулах, арилгах талаар нийлээд ахиц гаргасан боловч бусад олон ардчилсан 
оронтой харьцуулахад энэ талаар хоцорсон хэвээр байна. Гэхдээ Америк 
эмэгтэйчүүдийн туршлаганд алдаа оноо аль алинаараа Монголын хувьд үлгэр 
жишээ ч, сургамж ч болох зүйл их байгаа байх гэж би итгэж байна. Өнөөдөр, 
маргааш 2 өдрийн турш энд тавигдах илтгэл, хийгдэхсеминарууд нь та бүхэнд хувь 
хүний болоод ажил төрлийн холбоо хэлхээ тогтоож, эмэгтэйчүүдийн оролцоог 
ямар нэг онцгой зүйл бус харин байх ёстой хорм болгож чадах тийм хандлага, 
бодлогыг бүрдүүлэх боломжийг та бүхэнд олгох байх. Би 10 жилийн дараа Монгол 
улсад эргэж ирлээ гэж бодоход энд өнөөдөр байгаа эмэгтэйчүүдээс нилээд нь орон 
нутгийн болон төр засгийн эрх барих байгууллагуудад сонгуульт ба томилгоот 
албан тушаалуудад ажиллаж байна байх гэж итгэж байна.  
 
Чуулганы бүх оролцогсдод амжилт хүсье. Энэ бол Монголын ардчилал 
шинэчлэлийн үйл явцыг урагшлуулсан чухал алхам бөгөөд үүний үр шимийг амсах 
хүмүүс нь Монголын ард түмэн байх болно.             
 
  


